
Hemezortzi hilabeteko zaintzapeko askatasuna ezarri diete akusatuei 

Jokin Zeberioren segurtasunaren kontrako delitua eta lesioen falta leporatu dizkie epaileak 

JAKES GOIKOETXEA - DONOSTIA Donostiako Adingabeen Lehen Epaitegiak 18 hilabeteko zaintzapeko askatasuna ezarri die Jokin Zeberio Hondarribiko (Gipuzkoa) gaztearen heriotzagatik akusatutako zortzi gazteei. Jokin Zeberioren osotasun moralaren kontrako delitua egiteagatik ezarri die zigor hori. Horrez gain, zortzi akusatuetako lauri hiru asteburutan heziketa zentro batean egon beharra ere ezarri die, lesioen falta batengatik. 


ZIGORRA 

Epaileak adierazi duenez, «helburu hezitzailea» da zigorraren ezaugarri nagusia. Horregatik baztertu egin du akusatuak gazteentzako zentro itxi batean sarraraztea. «Neurri hau babesteko sentimendu batek eragin du». Akusatuak gazteentzako zentro itxi batean sartzeak beraiekin egin beharreko «lana» zailduko lukeela dio epaileak: «Galarazi egingo luke egin duten kaltearen erantzukizuna barneratzea eta garatu behar duten inguruan normalizatzea. Familia giro egoki batek gazteei eskatu beharreko erantzunaren arrakasta ziurtatuko du». 

Zaintzapeko askatasun zigorrak zenbait helburu dituela azpimarratu du epaileak: «Adingabeen garapen morala sustatzea eta biktimaren inguruko sentimenduekiko erantzukizuna eta sentimendu enpatikoa sustatzea». Era berean, beren ekintzen ondorioak «ez errua» onartu behar dituztela dio. «Ukapena eta ekintzak zuritzea gainditu behar dute».Zigorrak iraungo duen 18 hilabeteetan zortzi gazteek tratamendu psikologiko hartu beharko dute eta aisialdiko ekintzetan parte hartu beharko dute, oldarkorrak ez diren jarrera barneratzeko.Sententziak dioenez, zortzi akusatuen familiak «egituratuak» dira eta eta gazteen izaeraren egitura «arrunta» da. «Bizi diren inguruan erantzun behar duten pertsonak dira. Bertan saiatu behar dute egindako kaltea konpontzen». 


GERTAERAK 

Epaileak frogatutzat eman ditu honako gertaerak: 

ZUAZAKO KANPALEKUA: 2004ko abuztuko lehen hamabostaldian Jokin Zeberio eta koadrilako hiru lagun Zuazako (Araba) udalekura joan ziren. Hango begirale batek lau lagunak kalamua erretzen harrapatu zituen eta gutuna bidali zien gurasoei. Gutuna Jokin Zeberioren etxera bakarrik iritsi zen, gainontzekoek gutunak buzoitik hartu baitzituzten. Jokinen gurasoek gainontzekoen gurasoekin hitz egin zuten. Gertaera horrek «erabat» aldatu zuen koadrilakoek Jokini buruz zuten iritzia: «Koadrilako bat zena salataria zen orain». Akusatuek Jokinek saldu egin zituela sentitu zuten. 

ERASOAK: Hondarribiko festetan, Alardearen egunean, akusatuetako batzuek errieta egin zioten eta bultzakadak eman zizkioten (konpainia berekoak ziren). Konpainiako kideek banatu behar izan zituzten. 

Irailaren 13an, ikasgai baten amaieraren eta bestearen hasieraren arteko tartea baliatuz, akusatuetako batek Jokini «muturreko bat» eman zion aurpegian. Jokin odoletan hasi zen, ahoan zuen aparatuaren ondorioz. Gainontzeko akusatuek ere antzeko jokaera zutela dio sententziak: «Jokini salatari eta kakati deitzen zioten eta bultzakadak eta kolpeak ematen zizkioten buruan. Egunean bi edo hiru aldiz. Irakasleek ez ikusteko, ikaskide batek ingurua zaintzen zuen».Iazko irailaren 15ean, Jokin Zeberiok galtzetan kaka egin zuen egunaren urteurrenean, komuneko papera bota zuten bere mahaiaren inguruan. «Irakaslea azaldu eta ea nork bota zituen galdetu zuenean, ikaskide batek Jokin izan zela esan zuen eta irakasleak Jokini eta inguruko beste ikaskide batzuei agindu zien paperak jasotzeko».Egun berean, ikasgai aldaketa batean, akusatuetako batek Jokini azalpenak eskatu zizkion eta akusatuetako batzuek masailekoak eta muturrekoak eman zizkioten. «Jokinek ez zuen bere burua defendatzen eraso eta irain horiek jasotzen zituenean». 

Ikastetxean eta etxean falta: Jokin Zeberio ez zen ikastetxera joan irailaren 16an (osteguna) eta 17an (ostirala). 17an, Jokin falta zela ikusita, Hondarribiko Talaia Institutuko ikasketa buruak Jokinen etxera deitu zuen. Amak ez zekien ikastetxera joan ez zenik. Zergatik ez zen joan galdetu ostean, Jokinek amari esan zion ikaskide batzuek jo eta iraindu egiten zutela. Irailaren 20an, astelehenean, ikasketa buruak zortzi akusatuekin hitz egin zuen. Jokinen amak ikasketa buruari deitu zion, Jokinek gorpuan zituen ubelduak ikustea nahi baitzuen. Asteartean 08:30ean jarri zuten hitzordua, baina Jokinen amak 08:00an deitu zion ikasketa buruari, Jokin etxean falta zelako. 

Astearte arratsaldean bilera egin zuten ikastetxean Jokinen gurasoek eta akusatuenek. «Elkarri mokoka jardun zuten». Arratsaldeko 18:50ean Jokin Zeberioaren gorpua azaldu zen Hondarribiko harresietan. Goizeko 07:00ak aldera hil zen. 


ESKAERAK 

BERE BURUAZ BESTE EGItera bultzatu: Jokin Zeberioren familiaren iritziz, zortzi akusatuek bere buruaz beste egitera bultzatu zuten. Epailaren iritziz, ordea, zortzi akusatuek ez zuten helburu hori izan eta ez zuten pentsatu ere egin Jokin Zeberiok bere buruaz beste egingo zuenik. 

Espainiako Zigor Kodearen 143. artikuluaren arabera, norbait bere buruaz beste egitera bultzatzeagatik zigortzeko laguntza nabarmena eta eraginkorra eman behar du ekintza horretan. Horrez gain, bere laguntzaren ondorioz besteak bere buruaz beste egingo duela jakin eta nahi behar du.Epailearen esanetan, Jokinek bere buruaz beste egitea ezin zaio zortzi akusatuek berarekin izan zuten jarrerari bakarrik leporatu: «Eragin zuten arren, beste arrazoi batzuk ere badaude. Nabarmena da Jokinek, bere lagunez gain bizitzako garai horretan funtsezkoak beste egoera batzuk ere badituela, pertsonalak, familiakoak eta gizartean». Epaiketan parte hartu zuten psikiatrek ondorioztatu zutenez, akusatuek Jokini egindako erasoak ez ziren izan Jokin bere buruaz beste egitera bultzatu zuten faktore bakarrak. 


HELEGITEAK 

JOKINEN FAMILIA: Bai Jokin Zeberioren gurasoek, bai akusatuenek, helegitea jarriko dute sententziaren kontra (bost egun baino lehen jarri beharko dute). Miguel Angel Zeberio Jokinen osabak atzo adierazi zuenez, zortzi gazteei ezarritako zigorra «zentzugabea» da. Jokin Zeberioren familiak, akusazio partikularrak, Jokini bere buruaz beste egitera bultzatzea leporatu zien zortzi akusatuei. Jokini lesio psikologikoak eragitea leporatu zien. Miguel Angel Zeberioren esanetan, ordea, epaileak ez ditu aintzat hartu lesio psikologikoak: «Lesio psikologikoen delitua integritate moralaren kontrako delituan bildu du; baina horiek delitu ezberdinak dira eta zigor ezberdinak jaso behar dituzte, bakoitzak berea». Hala egiten duten sententzia ugari daudela esan zuen, emakumeen aurkako indarkeria kasuetan batez ere. 

Zortzi akusatuek jaso duten zigorra «hutsala» dela azpimarratu zuen Miguel Angel Zeberiok. 

Akusatuen gurasoak: Zortzi akusatuen gurasoek ere helegitea jarriko dute sententziaren kontra. Ez daude ados sententziarekin. Beren seme-alabek Jokinekin gaizki jokatu zutela onartu dute, baina uste dute ez zutela deliturik egin: «Koadrilen arteko liskarrak izan ziren eta hori ezin da kriminalizatu». Horrez gain, akusatuen gurasoek helegitea aurkeztuko dute babestutako lekukoen deklarazioen kontra. Epaiketan bertan akusatuen abokatuak babestutako lekukoen deklarazioak baliorik gabe uzteko eskatu zion epaileari: defentsaren esanetan, lekukoak babestu edo ez epaileak erabaki behar duelako, eta epaiketa honetan fiskalak erabaki duelako. 

